
Mesa del Parlament


La Mesa del Parlament, en la sessió tinguda el 5 de maig de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de creació de la comarca del Moianès (tram. 200-00042/10), aprovada pel Ple del Parlament en la sessió del 15 d’abril de 2015:

Preambul

Er article 83 der Estatut d’autonomia de Catalonha establís era organizacion deth govèrn locau de Catalonha estructurada en ua organizacion territoriau basica –es municipis e es vegueries– e un encastre supramunicipau –constituït, en tot cas, pes comarques–, qu'a de regular ua lei deth Parlament. En aguest sens, er article 92 der Estatut configure era comarca coma un ens locau damb personalitat juridica pròpria, formada per municipis entara gestion de competéncies e servicis locaus.
D’acòrd damb çò qu'establís er article 151 der Estatut, correspon ara Generalitat, en tot respectar era garantia institucionau des articles 140 e 141 dera Constitucion, era competéncia exclusiva sus era organizacion territoriau en çò que hè ara determinacion, era creacion, era modificacion e era supression des ens que configuren era organizacion territoriau de Catalonha.
Atau madeish, eth tèxte rehonut dera Lei d’organizacion comarcau de Catalonha, aprovat peth Decrèt legislatiu 4/2003, deth 4 de noveme, regule era organizacion comarcau e establís eth regim juridic des conselhs comarcaus.
En aplicacion des normes nomentades, es municipis de Calders, Castellcir, Castellterçol, Collsuspina, Granera, l’Estany, Moià, Monistrol de Calders e Sant Quirze Safaja an exercit era iniciativa de creacion dera comarca deth Moianès per acòrd deth Plen des ajuntaments respectius, adoptat damb eth quòrum legaument establit. Aguesta iniciativa se base en un estudi documentat que justifique era creacion dera comarca deth Moianès pera existéncia de ligams territoriaus, istorics, economics, sociaus e culturaus entre es municipis que la formen, ena convenença dera gestion supramunicipau des servicis a prestar e ena sua viabilitat economica.
Eth Moianès se configure coma espaci geografic objectivable qu'amasse municipis damb caracteristiques sociaus, culturaus e istoriques comunes e en quau s’estructuren es relacions basiques dera activitat economica, en tot èster er encastre mès adequat entà hèr efectiu eth principi d’eficacitat ena prestacion de servicis publics.
Eth Departament de Governacion e Relacions Institucionaus sometec era proposicion de creacion dera comarca deth Moianès a informacion publica e sollicitèc er informe des ajuntaments afectadi e des conselhs comarcaus deth Bages, Osona e eth Vallès Oriental.
Era Comission de Delimitacion Territoriau, ena session deth 15 de deseme de 2010, informèc favorablament er expedient de creacion dera naua comarca deth Moianès. Atau madeish, era Comission Juridica Assessora, ena session deth 24 de mai de 2012, informèc era proposicion de creacion dera comarca formulada pera Comission de Delimitacion Territoriau.
Era Mocion 153/X deth Parlament de Catalonha, sus era creacion des comarques deth Moianès e eth Lluçanès e sus es projèctes de creacion dera comarca dera Alta Segarra e deth municipi de Medinyà, sollicitèc ath Govèrn d'iniciar eth tràmit entara realizacion d’ua consulta per miei dera quau toti es municipis qu'ac sollicitèren referendessen era volontat de creacion dera comarca deth Moianès, abans dera presentacion deth projècte de lei; e a presentar eth projècte de lei de creacion dera comarca deth Moianès, peth procediment de lectura unica, d’acòrd damb era legislacion actuau, laguens eth mes següent ara celebracion dera consulta, s'aguesta ère era volontat des ciutadans que i participauen.
En data deth 11 de març de 2015, eth Parlament de Catalonha aprovèc era Lei 3/2015, der 11 de març, de mesures fiscaus, financères e administratives, era disposicion addicionau tretzau dera quau, en consonància damb era Mocion 153/X deth Parlament de Catalonha, dispòse qu'eth Govèrn a d’auer presentat en Parlament de Catalonha, abans deth 24 de mai de 2015, eth Projècte de lei de creacion dera comarca deth Moianès, mejançant eth procediment de lectura unica, tà pr'amor que sigue votat en tèrme de temps mès cuert possible, tostemp qu'abans s’age consultat era opinion des ciutadans de toti es municipis deth Moianès e aguesta sigue favorabla ara creacion dera comarca, e atau madeish ac estimen es ajuntaments implicadi.
Posteriorament, en data deth 22 de març de 2015, debanèc un procès participatiu non restacant entà conéisher era opinion dera poblacion sus se se volie formar part dera naua comarca deth Moianès, en qué, damb ua participacion deth 47,36% des persones cridades a participar, er òc s'imposèc damb 84,44% des vòts.
Damb era creacion dera comarca deth Moianès coma entitat locau territoriau d'artenhuda supramunicipau se da responsa as reivindicacions comarcaus que se meteren en evidéncia ena consulta municipau deth 1987 sus eth mapa comarcau de Catalonha, se tien en compde era major part des hèts comarcaus istorics e se resòlven es principaus contradiccions existentes entre era percepcion sociau dera assignacion comarcau e eth sòn assemblatge administratiu actuau.


Article 1. Creacion e denominacion

1. Se cree era comarca deth Moianès, integrada pes municipis de Calders, Castellcir, Castellterçol, Collsuspina, Granera, l’Estany, Moià, Monistrol de Calders, Sant Quirze Safaja e Santa Maria d’Oló.
2. Eth territòri dera comarca deth Moianès ei eth constituït peth conjunt des tèrmes des municipis que l’intègren.


Article 2. Capitalitat

1. Eth caplòc deth Moianès ei eth municipi de Moià, a on an era sedença oficiau es organs de govèrn dera comarca.
2. Sense prejudici de çò que dispòse er apartat 1, es servicis que prèste era comarca se pòden establir en quinsevolh lòc laguens des limits deth territòri comarcau.


Article 3. Personalitat e potestats

1. Era comarca deth Moianès, ena sua condicion d’entitat locau territoriau, a personalitat juridica pròpria e gaudís de capacitat e autonomia entath compliment des sòns fins.
2. En exercici des sues competéncies, corresponen ara comarca deth Moianès totes es potestats e prerrogatives qu'era legislacion locau arreconeish ara comarca.


Article 4. Modificacions comarcaus

Damb era creacion dera comarca deth Moianès demoren modificades es comarques deth Bages, d'Osona e deth Vallès Oriental, cossent damb era naua assignacion comarcau des municipis establida per article 1.


Disposicions addicionaus

Prumèra. Constitucion deth Conselh Comarcau deth Moianès

Eth Conselh Comarcau deth Moianès s'a de constituïr dempús dera celebracion des eleccions municipaus posteriores ara entrada en vigor d’aguesta lei.


Dusau. Division patrimoniau

Eth Govèrn a de fixar era distribucion des bens, es drets, es obligacions, es usatges publics, es profitaments, es cargues e eth personau entre es conselhs comarcaus deth Bages, d'Osona e deth Vallès Oriental e eth Conselh Comarcau deth Moianès, damb era audiéncia prealabla as conselhs comarcaus afectadi.


Tresau. Trabalhadors publics

Es trabalhadors publics des conselhs comarcaus deth Bages, d'Osona e deth Vallès Oriental que siguen traspassadi ath Conselh Comarcau deth Moianès s'intègren coma personau pròpri ena Administracion receptora damb era madeisha vinculacion. En accès dera rèsta deth personau, s’an de respectar, en tot cas, es principis d’igualtat, merit e capacitat en accès exigits pera norma en vigor en matèria de foncion publica.


Disposicion transitòria. Regim transitòri des conselhs comarcaus deth Bages, d'Osona e deth Vallès Oriental 

Es conselhs comarcaus deth Bages, d'Osona e deth Vallès Oriental demoren inalterats enquiara constitucion deth Conselh Comarcau deth Moianès.


Disposicions finaus

Prumèra. Desplegament dera Lei

S’autorize ath Govèrn entà que dicte es disposicions reglamentàries de besonh entà desplegar e aplicar aguesta lei.


 Dusau. Entrada en vigor

Aguesta lei entre en vigor londeman d'auer estat publicada en Diari Oficial de la Generalitat de Catalunya.»


Palau del Parlament, 15 d’abril de 2015

El secretari tercer	La presidenta





Josep Rull i Andreu	Núria de Gispert i Català

